
TAALBELEID VAN MEERHOFSKOOL
Die Beheerliggaam van Meerhofskool is die primêre formele rolspeler by die bepaling van die skool se taalbeleid, ingevolge artikel 6 (2) van die Suid-Afrikaanse Skolewet (1996) .  Meerhofskool is ‘n openbare skool kragtens die bepalings van artikel 52 van die Suid-Afrikaanse Skolewet, 1996(wet 84 van 1996), soos gewysig (“die SASW”), en artikel 64 van die Vrystaat Skoolonderwyswet, 2000 (Wet 2 van 2000) (“die VSOW”)

Die Beheerliggaam van die skool is geregtig om kragtens die bepalings van artikel 6(2) van die SASW en artikel 17(1)  van die VSOW die taalbeleid van die Skool te bepaal behoudens die Grondwet van die RSA, die SASW en die VSOW.

EN AANGESIEN die Minister van Onderwys in terme van artikel 6(1) van die SASW norme en standaarde vir taalbeleid in openbare skole vasgestel het by wyse van kennisgewing in die Staatskoerant (Kennisgewing nr 1701 van 19 Desember 1997 gepubliseer in die Staatskoerant nr 18546 van 19 Desember 1997)
NOU DERHALWE bepaal die Beheerliggaam van die Skool hiermee dat die taalbeleid van die Skool sal wees soos hierna uiteengesit:

INLEIDING:

Taal speel ‘n belangrike rol in onderwys en opvoeding.  Dit speel ‘n rol in leer, onderrig en assessering.  Taal speel ook ‘n belangrike rol in die bestuur en administrasie van die skool.  Dit is daarom belangrik dat die rol wat taal speel in ‘n behoorlike beleid uiteengesit word.

Die Skool se taalbeleid moet voorsiening maak vir beide die leerders se taal- en pedagogiese behoeftes, met die hulpbronne tot sy beskikking.  Dit moet uitdagings identifiseer, riglyne vir optrede neerlê, en enige verandering wat daar in die skool se etos nodig mag wees, aanmoedig.  Die skool se taalbeleid (STB) is ‘n proses wat kan verander soos wat veranderinge in die skool plaasvind.

1.  WOORDOMSKRYWING
In hierdie dokument, tensy anders bepaal of uit die samehang anders blyk, het woorde en uitdrukkings dieselfde betekenis as in die Suid-Afrikaanse Skolewet (Wet 84 van 1996) en beteken:

1.1 “Beheerliggaam” die Beheerliggaam van die skool soos voorsien in artikel 16 van die Suid-Afrikaanse Skolewet (Wet 84 van 1996).

1.2 “Grondwet” die grondwet van die Republiek van Suid-Afrika (Wet 108 van 1996).

1.3 “Skoolhoof” die hoof van die skool soos bedoel in die Suid-Afrikaanse skolewet, asook ‘n opvoeder by die skool wat met die goedkeuring van die skoolhoof en die Beheerliggaam namens die skoolhoof optree.

1.4 “Regulasies” dien norme en standaarde vir taalbeleid in openbare skole en die bepalings van “Taal-in-onderwys” soos deur die Minister van Onderwys in die staatskoerant afgekondig.

1.5 “Skool” Meerhofskool.

1.6 “Taalbeleid” die taalbeleid in hierdie dokument vervat.

2.  UITGANGSPUNTE EN BASIS
Die uitgangspunte en basis van hierdie taalbeleid is dat volle effek gegee moet word aan al die fundamentele regte ten aansien van taal van leerders in onderwysverband soos in die algemeen erken in die Handves van regte in hoofstuk 2 van die Grondwet en spesifiek vermeld in artikel 29 (2) van die Grondwet.

2.1 Grondwetbepalings
2.1.1 Die nie-amptelike vertaling van artikel 29 (3) van die grondwet lui soos volg:

“Elkeen het die reg om in openbare onderwysinstellings onderwys te ontvang in die amptelike taal of tale van sy/haar keuse waar daardie onderwys redelikerwys doenlik is.”

2.1.2 In ‘n multi-talige land soos Suid-Afrika, bepaal die Grondwet van 1996 dat al elf amptelike tale gelyke status geniet.

2.1.3 In terme van die Grondwet erken die regering en gevolglik ook die Departement van Onderwys dat die Suid-Afrikaanse kulturele diversiteit ‘n waardevolle nasionale bate is.  Die Departement van Onderwys is daarom getaak om onder andere:

BEVORDERING VAN VEELTALIGHEID
· Die Beheerliggaam verbind homself en die Skool tot die aanbied van Afrikaans en Engels as volwaardige taalvak by die skool vanaf graad 4 tot 12, hetsy as Huistaal/Home language of as eerste addisionele taal/first additional language.

· Vanaf graad R tot graad 3 is enkelmedium Afrikaans ter wille van die aanleer van wiskunde en klanke.

· die amptelike tale te ontwikkel

· respek te kweek vir al die tale waarna die Grondwet van Suid-Afrika verwys word.

2.1.4 Daar word dus aanvaar dat die bemeestering van meer as een taal die algemene praktyk en beginsel in ons skool moet wees.

2.1.5 Hoewel die individu ‘n reg het tot keuse van ‘n onderrigtaal moet hierdie reg egter uitgeoefen word binne die algemene raamwerk van die verpligting op die onderwysstelsel om multi-taligheid te bevorder.

2.1.6 Dit is nie in die beste belang van die leerder dat sy keuse van onderrigtaal aanvaar word terwyl sy bedrewenheid in die betrokke taal sodanig te kort skiet dat hy\sy nie in staat is om volgens sy vermoë te presteer nie. 
2.1.7 Gebasseer op die huidige menslike en materiële hulpbronne van die Skool, is die Skool die beste toegerus om die opvoedkundige behoeftes van leerders met Afrikaans as moedertaal te bevredig. Derhalwe sal die behoeftes van sodanige leerders voorkeur geniet wanneer dit ookal nodig mag wees om die voorkeurorde van leerders se behoeftes te bepaal.
2.2 Taalbeleid onderhewig aan ander wetlike bepalings:  uitleg van taalbeleid van die skolewet:

Die taalbeleid is onderhewig aan die bepalings van die Suid Afrikaanse Skolewet (wet 84 van 1996), die wet op Skoolonderwys van die Provinsie Noordwes en die regulasies vir soverre dit bindend op die skool is.

Artikel 6 van die Suid-Afrikaanse Skolewet bepaal dat
· Behoudens die Grondwet en hierdie Wet kan die Minister, na oorleg met die Raad van Onderwysministers, by wyse van kennisgewing in die Staatskoerant norme en standaarde vir taalbeleid in openbare skole vasstel.

· Die Beheerliggaam van Meerhofskool kan die taalbeleid van die skool bepaal, behoudens die Grondwet, hierdie wet en enige toepaslike provinsiale wet.

· Geen vorm van rasse diskriminasie mag in die uitvoering van beleid wat kragtens hierdie artikel bepaal is, plaasvind nie.

2.2.1 Die Minister van Onderwys se norme en standaarde oor taal in skole aanvaar in beginsel praktiese haalbaarheid as die algemene maatstaf vir onderrig in ‘n bepaalde taal.  Die beleid bevat onder meer die volgende bepalings:

(a) ‘n Leerder wat by Meerhofskool inskryf, moet aandui watter taal van onderrig hy/sy verkies.

(b) Indien Meerhofskool onderrig in die taal van keuse aanbied en daar is plek in die skool, moet die betrokke leerder tot die skool toegelaat word.

(c) Die Noordwes Onderwysdepartement moet in bepaalde gevalle bepaal hoe aan die behoeftes van leerders om onderrig in ‘n bepaalde taal te ontvang, voldoen moet word.

(d) Meerhofskool sal veeltaligheid bevorder.

(e) As daar ten minste 10 uit 18 leerders per graad is wat onderrig in ‘n bepaalde taal per graad by ‘n skool ontvang, sal die onderwyshoof van die Noorwes Onderwys Departement bepaal hoe die behoefte van hierdie leerders aangespreek sal word.

(f) Die minderjarige leerder se taalregte word deur die ouer namens die minderjarige uitgeoefen.  Enige verwysing na ‘n leerder in hierdie verband is dus ook ‘n verwysing na die ouer.

2.2.2. Die taalbeleid word so uitgelê dat dit met ander toepaslike en geldige regsbepalings oor taalgebruik in onderwys versoenbaar is.

2.2.3 Sonder om die algemeenheid van artikel 2.1  te beperk, is dit die uitgangspunt van die taalbeleid dat die beste belange in onderwysverband van die leerders van Meerhofskool gedien moet word en dat daar nie op enige relevante grond onbillik of onregverdig teen enige van die leerders gediskrimineer mag word nie.
3. TAAL AS LEERVAKKE
3.1 Alle leerders moet minstens een goedgekeurde taal as vak in grade 1 tot 3 slaag.
3.2 Vanaf Graad 4 tot 7 en verder neem alle leerders hulle onderrigtaal plus ten minste een addisionele goedgekeurde taal as vakke wat geslaag moet word.

3.3 Alle taalvakke word gelyk beregtig ten opsigte van tydtoekenning.

3.4 Die volgende bevorderingsvereistes geld
· Onderhewig aan Nasionale norme en standaarde soos deur die Minister van Onderwys bepaal, sal die prestasievlakke wat vir slaag vereis word, deur die provinsiale onderwysdepartement bepaal word.

4. TOEPASSING VAN DIE TAALBELEID BY MEERHOFSKOOL

Inleiding
Meerhofskool erken die taaldiversiteit van leerders, onderwysers en ouers.  Vanweë finansiële beperkinge en gebrek aan kundigheid oor veral die verskillende Afrikatale wat deur sommige leerders, personeel en ouers gebesig word, is dit nie moontlik nie en ook onprakties om al 11 amptelike landstale as amptelike tale van die skool te beskou. .

Die skool erken die feit dat daar leerders, personeel en ouers is wat nie Afrikaans en Engels magtig is nie en net ‘n Afrikataal praat en verstaan.

Die skool erken die verskille ten opsigte van taalgebruik in die verskillende streke en selfs ook in verskillende gemeenskappe.

4.1 Onderrigtaal van Meerhofskool
Behoudens die bepaling van die taalbeleid, is die onderrigtale by die skool Afrikaans en Engels soos verwys in artikel 6 (1) van die Grondwet.

Hier het die Beheerliggaam die faktore wat die taalbeleid kan beïnvloed in ag geneem:

· Die taalvoorkeur van die meerderheid van die leerders en ouers in die skool.

· Die getal leerders in die skool wat ‘n versoek moontlik kon rig om hul in ‘n ander taal te onderrig.

· Ander skole in die omgewing (of voedingsgebied) van die skool en hul onderrigtaal.

· Die beskikbare plek in die skool.

· Onderwysers se vermoë om in ‘n betrokke taal te onderrig.

· Die finansiële implikasies.

4.2 Met die huidige taalverspreiding, taalvoorkeur en beskikbare hulpbronne is die taal van onderrig en leer Afrikaans en Engels.

‘n Dubbelmediumbeleid sal gevolg word:

Waar genoeg leerders in ‘n bepaalde graad een van bogenoemde tale as taal van onderrig en leer verkies en daar is voldoende personeel beskikbaar, word die leerders in die betrokke taal onderrig.  Waar daar nie genoeg leerders is om ‘n aparte klas te regverdig nie, word leerders in een klas geakkommodeer waar hulle onderrig in Afrikaans aangebied word, met verduideliking in Engels, of dubbelmedium indien nodig.

In die bepaling van die getal leerders wat nodig is om ‘n aparte klas te regverdig, word die bepalings soos beskryf in paragraaf 2.2.1 (e) as norm gebruik.  In die geval van Meerhofskool word die gewigsfaktor van 4 in berekening gebring.  Die voorgeskrewe 40 vir hoofstroom skole word dus deur 4 gedeel.  Tien leerders per graad wat ‘n spesifieke taal van leer en onderrig verkies kom dus in aanmerking vir ‘n dubbeltaal-aanbieding opsie.

4.3 Aangesien dit opvoedkundig gesien die ideaal is om ‘n leerder, veral in die Pre-primêre- en aanvangsfase in sy moedertaal te onderrig, sal daar voortdurend daarna gestreef word om personeel met die nodige bekwaamhede te bekom om leerders wat nie Afrikaans of Engels as moedertaal gebruik nie, te akkommodeer.

4.4 Taalgebruik by ander geleenthede soos saalopening, afkondigings, tydens sportbeoefening sal in beide Afrikaans en Engels aangebied word soos benodig.
4.5 Geen diskriminasie mag plaasvind teen ‘n leerder op grond van taal en geen toets om taalvermoë te bepaal met die oog op toelating, mag toegepas word nie.

5. BEVORDERING VAN VEELTALIGHEID:

5.1 In die algemeen neem die Beheerliggaam en elke opvoeder by die skool redelike stappe om leerders in te lig oor die belangrikheid van veeltaligheid en om respek vir ander tale te bevorder.

5.2 Blootstelling aan ander tale sal bevorder word deur blootstelling op informele wyse op die speelgronde, in die koshuis en deur die gebruik daarvan deur die algemene assistente.

5.3 Die opvoeders by die skool sal in die klasse ‘n gees van verdraagsaamheid en respek vir ‘n medeleerder se primêre taal kweek.

5.4 Aangesien leerders aan Meerhofskool almal in ‘n minder of meerder mate leerprobleme ondervind, word geen derde taal as skoolvak tans aangebied nie.

5.5 Waar finansiële beperkings dit toelaat sal ondersteuningsmateriaal, byvoorbeeld biblioteekboeke ook in Afrika-tale aangekoop word.

5.6 Die skoolhoof lewer jaarliks aan die Beheerliggaam verslag oor taalgebruik in die skool en tendense waarvan die Beheerliggaam kennis behoort te dra.

5.7 In die koshuise moet daar tydens gesprekvoering met die leerders in hul onderrigtaal van keuse, gekommunikeer word nl. Afrikaans of Engels. Sodoende word daar ‘n basis vir een van die amptelike onderrigtale van die skool gelê. Slegs in uitsonderlike gevalle moet daar in hul huistaal gekommunikeer word.

6. ADMINISTRATIEWE TAAL
Die taal waarin die skool bestuur word is, Afrikaans, met dien verstande dat    kommunikasie met buitestaanders ook in Engels kan plaasvind soos deur die omstandighede vereis.
6.1 Beleid tydens vergaderings
6.1.1 Die voorsitter behoort by die aanvang van ‘n vergadering te bepaal wie van die lede teenwoordig nie Afrikaans of Engels magtig is nie.

6.1.2 Indien daar persone is wat oor ‘n bona fide onvermoë beskik om Afrikaans of Engels te verstaan, moet die Voorsitter, met die goedkeuring van die vergadering ‘n spesifieke reëling tref betreffende die gebruik van Afrikaans en Engels tydens die vergadering.

6.1.3 Moontlikhede wat oorweeg kan word, is:

6.1.3.1   Alles wat in die vergadering gesê word, word in die ander taal herhaal.

6.1.3.2   Daar word ooreengekom dat helfte van alle sake in, byvoorbeeld, Afrikaans 

   
  hanteer sal word en die ander helfte in Engels.

6.1.3.3   Die hele vergadering word in diè taal wat almal verstaan, afgehandel.

6.1.4 Enige persoon teenwoordig in die vergadering het die reg om sake te stel/vrae te vra in enige van die twee tale.  Die persoon het dan ook die reg om in daardie betrokke taal aangespreek en beantwoord te word.

Bogenoemde reëling geld ook selfs al het die vergadering besluit dat al die verrigtinge net in een taal, byvoorbeeld, Afrikaans sal plaasvind.  In so ‘n geval sal die Voorsitter van die vergadering die saak/vraag wat die persoon stel en die antwoord wat in Afrikaans gegee word, in Engels vertaal.

6.2 Beleidsdokumente
Alle amptelike beleidsdokumente word in Afrikaans aangebied.
6.3 Dokumentasie by vergaderings
6.3.1 Elke komitee behoort ‘n spesifieke reëling te tref oor die gebruik van Afrikaans en Engels in kennisgewings, sakelyste, notules en bylaes, ens.

6.3.2 Moontlikhede wat oorweeg kan word, sluit die volgende in:

6.3.2.1   Die kennisgewing, sakelys en notule word net in een van die twee   

  gebruikstale, byvoorbeeld Afrikaans, aangebied, met die instemming van al 

  die lede en met dien verstande dat, as ‘n lid ‘n saak nie goed verstaan nie, die 

  saak in Engels verduidelik word.

6.3.2.2   Die kennisgewing, sakelys en notule word op ‘n 50 % basis in beide tale 

   
  aangebied, byvoorbeeld dat een item in Engels en die volgende in Afrikaans 

  geskryf word, met dien verstande dat ‘n saak steeds in die ander taal 

  verduidelik moet word indien ‘n lid so versoek.

6.3.3 Bylaes, wat byvoorbeeld korrespondensie, verslae ens. bevat, word in die taal waarin die vergadering gevoer word in die sakelys opgeneem.  ‘n Lid kan die versoek rig dat sake wat hy/sy nie verstaan nie, deur die voorsitter of ‘n ander persoon in die ander taal gestel word.

6.4 Omsendbriewe, Nuusflitse en ander inligtingstukke wat aan ouers gestuur word
6.4.1 Bogenoemde word in Afrikaans en Engels aan die ouers gestuur.

6.5 Skoolkoerant/Jaarblad
6.5.1 In die skoolkoerant/Jaarblad word sekere artikels in Afrikaans en ander in Engels geskryf.

6.6 Korrespondensie met ouers en gemeenskap
6.6.1 Briewe, fakse, e-pos en telefoonoproepe word òf in Afrikaans òf in Engels beantwoord, afhangende van die taal waarin die oorspronklike kommunikasie van die lid was.

6.7 Korrespondensie met departemente en ander instansies
6.7.1 Korrespondensie word beantwoord in die taal waarin dit ontvang is, mits dit in Engels of Afrikaans geskryf is.

6.7.2 Die skool moet oordeel in watter taal sekere korrespondensie, die pad wat die brief moet loop en die vermoë en bereidwilligheid van die ontvanger om in ‘n spesifieke taal te kommunikeer, sal in ag geneem moet word.

7 Algemeen
Die opvoedingsproses by Meerhofskool moet daarop gemik wees om ‘n kultuur van respek vir die land se diverse taalgemeenskappe te kweek.
8 Hersien

Hierdie beleid sal van tyd tot tyd op ‘n deurlopende basis hersien en verder ontwikkel word.

Hierdie beleid is hersien en gewysig:

________________________                _________________________
Datum




            Plek
HOOF:


_________________________
VOORSITTER:

__________________________
DEPARTEMENT:               __________________________
